
Skýrsla stjórnar Landgræðslusjóðs til aðalfundar Skógræktarfélags Íslands 2013 

Að afloknum aðalfundi Skógræktarfélags Íslands á s.l. ári var kosið í stjórn Landgræðslusjóðs. 

Stjórnina skipa Magnús Gunnarsson, Þuríður Yngvadóttir og Guðbrandur Brynjúlfsson úr 

stjórn Skógræktarfélags Íslands og að auki sitja í stjórninni, sbr. ákvæði í 7. gr. skipulagsskrár 

sjóðsins, Landgræðslustjóri, Sveinn Runólfsson og Skógræktarstjóri, Jón Loftsson.                                   

Á fundi í stjórn Landgræðslusjóðs á haustdögum 2012 var verkaskipting ákveðin þannig, að 

Guðbrandur var kjörinn formaður stjórnar og Sveinn Runólfsson varaformaður.                                 

Stjórn Landgræðslusjóðs fundar þegar þurfa þykir og voru tveir stjórnarfundir haldnir á 

starfsárinu. 

Ársreikningur fyrir árið 2012, ásamt endurskoðunarskýrslu, var unninn af útibúi KPMG ehf í 

Borgarnesi. Samkvæmt rekstrarreikningi voru rekstrargjöld umfram rekstrartekjur kr. 23.6 

millj. og þar af voru styrkveitingar tæpar 22 millj. kr. sem skiptist þannig að 11,2 millj. voru 

almennir styrkir skv. skipulagsskrá sjóðsins og 10,8 millj. af arfi eftir Hjálmar R. Bárðarson og 

konu hans Else S. Bárðarson.                                                                                                          

Fjármunatekjur umfram fjármagnsgjöld voru 11.5 millj. kr. og rekstrarniðurstaða ársins 

neikvæð um 12 millj. kr. Eignir sjóðsins voru í árslok fasteignir að fjárhæð 22,8 millj. , 

verðbréfaeign upp á 325,3 millj. og handbært fé 5,3 millj. kr. Eigið fé í árslok 2012 var 352,9 

millj. kr. og hafði lækkað um 10,8 milljónir frá fyrra ári. Að öðru leyti en hér greinir vísast til 

ársreiknings sjóðsins sem fylgir með fundargögnum.  

Í skýrslu stjórnar sjóðsins til aðalfundar 2012 voru reifaðar vangaveltur um það hvort ástæða 

gæti verið til að endurskoða skipulagsskrá Landgræðslusjóðs, sem er frá árinu 2001, og reglur 

um úthlutanir styrkja, sem eru frá árinu 2002. Á stjórnarfundi í desember 2012 voru 

skipulagsskrá og úthlutunarreglur styrkja tekin til umræðu. Niðurstaða stjórnar var sú að 

leggja til við þennan aðalfund að gera breytingu á 7. gr. skipulagsskrárinnar, sem fjallar um 

stjórn sjóðsins, og liggur tillaga þar að lútandi fyrir þessum fundi. Stjórnin sá hins vegar enga 

ástæðu til að gera breytingu á reglum um úthlutanir styrkja, enda álit hennar að þær hafi  

dugað vel hingað til. Á sama stjórnarfundi fór einnig fram umræða um hugsanlega sölu á 

jörðinni Langabotni í Geirþjófsfirði, en engin ákvörðun tekin þar um, heldur ákveðið að skoða 

málið nánar á komandi hausti. Ástæða þessara hugleiðinga er einfaldlega sú að 

Landgræðslusjóður hefur engar tekjur af umræddri jörð, en stjórn sjóðsins ber skylda til að 

ávaxta eignir hans sem bezt svo hægt sé að styðja við skógrækt og landgræðslu, einkum á 

vegum aðildarfélaga Skógræktarfélags Íslands, eins og segir í 6. gr. skipulagsskrár sjóðsins. 

Ávöxtun á fjármunum Landgræðslusjóðs var léleg á s.l. ári. Nafnávöxtun var 5,26%, 

verðbótaþáttur vaxta var 4,52% og raunávöxtun því einungis 0,74%. Svo litla raunávöxtun 

höfum við ekki séð síðan hrunárið 2008. Það sem af er yfirstandandi ári hefur ávöxtunin 

verið ágæt og komi ekki til einhverjar kollsteypur á fjármálamörkuðum fram að áramótum 

ætti yfirstandandi ár að koma vel út. Eins og mörg undangengin ár var sjóðurinn með 

samning við Arionbanka um fjárvörzlu. 

Úthlutun styrkja skv. skipulagsskrá var engin á yfirstandandi ári vegna lélegrar 

raunávöxtunar í fyrra og var skógræktarfélögunum tilkynnt um það í bréfi í febrúar s.l.                                    

Eins og ykkur, stjórnendum skógræktarfélaganna, er kunnugt um hefur úthlutun styrkja úr 

Landgræðslusjóði farið fram í apríl eða maí á undanförnum árum. Stjórn Landgræðslusjóðs  

hefur orðið vör við nokkra óánægju með að úthlutun eigi sér stað svo seint og er það vel 

skiljanlegt þar sem félögin gera væntanlega fjárhags- og framkvæmdaáætlanir sínar í byrjun 

árs, eða jafnvel í nóvember eða desember fyrir næstkomandi ár. Ástæða þess að ekki hefur 

verið hægt að úthluta fyrr er sú að ársreikningur hefur ekki legið fyrir frágenginn fyrr en í 

apríl og stundum í byrjun maí. Því hefur verið rætt um það á vettvangi stjórnar að færa 

úthlutunina fram á haust eða byrjun vetrar og þá yrði úthlutað til verkefna hjá styrkþegum á 

næstkomandi ári, en skv. ráðstöfunarfé sjóðsins á næstliðnu ári. Gott væri að heyra álit ykkar 

á þessari hugmynd. 

Minningarsjóður Hjálmars R. Bárðarsonar og Else S. Bárðarson, sem Landgræðslusjóður og 

Landgræðsla ríkisins stofnuðu á haustdögum 2010 með 20 milljóna króna fjárframlagi frá 

hvorum aðila af arfinum eftir þau hjón er nú á þriðja starfsári sínu. Á yfirstandandi ári hlutu 

þrjú rannsóknaverkefni styrki, en þau eru: Skordýrabeit í landgræðsluskógum og 

lúpínubreiðum, sem Halldór Sverrisson stýrir. Kortlagning Alaskalúpínu á Íslandi, í umsjá 

Kristínar Svavarsdóttur og Rannsókn á áburðaráhrifum belgjurta í skógrækt og landgræðslu, 

á vegum Jóns Guðmundssonar. Tvö fyrrnefndu verkefnin hafa áður hlotið framlög, en 

verkefni Jóns Guðmundssonar hlýtur nú framlag í fyrsta sinn. Samanlagðar fjárhæðir 

framangreindra styrkveitinga eru 4,2 millj. króna. 

Á stjórnarfundi í Landgræðslusjóði 30. maí s.l. var samþykkt að styrkja fjögur valin 

landgræðsluskógaverkefni með fé af arfinum eftir Hjálmar og Else Bárðarson á yfirstandandi 

ári. Um er að ræða verkefni á Ássandi í Kelduhverfi, í Þjórsárdal, við Hvaleyrarvatn í 

Hafnarfirði og á Langahrygg í Mosfellsdal. Þrjú fyrst töldu verkefnin hafa áður hlotið framlög, 

en verkefnið á Langahrygg er nýtt. Hvert verkefnanna hlýtur 3 milljóna króna framlag í ár. 

Eins og áður hefur komið fram eru Hjálmari og Else reistir minnisvarðar í sérstökum 

minningarlundum á hverju þessara svæða.                                                                                                               

Í árslok 2012 var óráðstafað af arfinum ríflega 39 millj. króna. 

Að endingu vil ég, f.h. Landgræðslusjóðs, færa skógræktarfélögunum í landinu beztu þakkir 

fyrir samskiptin á árinu, einnig stjórn og starfsfólki Skógræktarfélags Íslands og öðrum þeim 

er sjóðurinn hefur átt samskipti við. Aðalfundinum óska ég velfarnaðar í störfum sínum. 

Brúarlandi, Mýrum 13. ágúst 2013 

Guðbrandur Brynjúlfsson 

